
   Ельцин вилсен çырнă сăвă

   Юхма Мишши | Сăвă

   Вăр-хурах пек çĕршыва çаратрĕ,

Выçă йăлт хăварчĕ халăха.

Усалсен йышне ура çине тăратрĕ,

Пачĕ вĕсене пур пурлăха.



Аслă çĕршыва йăлтах салатрĕ,

Хуçаланчĕ урнă йытă пек.

Ыр çынсен чунне-чĕрине ватрĕ,

Чыс-хисепе сутрĕ пуçĕпех.



Ват çынсен çиес çăкăрне сутрĕ,

Пĕчĕккисене хăварчĕ тăлăха.

Эрехпе супса ĕçке йăлт путрĕ,

Вĕрентсе çамрăксене усаллăха.



Çĕршыва ишсе юта вăл савăнтарчĕ,

Пулчĕ вăл тăшманшăн «тус-тăван».

Çĕршывран мухтав-хисеп йăлт тарчĕ,

Халь мĕнле çăлăнмалла çак асапран.



Ырăпа ăна халь асăнмаççĕ,

Тарăху тӳпе пек капланать,

Ун усал ĕçĕсене манмаççĕ,

Халăхра ылхан çеç упранать.



Суд тусан, палсах, ăна аванччĕ

Пĕтĕм çут тĕнче те халăх ячĕпе.

Юрĕ, халĕ ĕнтĕ ун карланки канчĕ

Варланас килмест ун ĕçĕпе.



Çĕмĕрме, ишме вăл питĕ çăмăл,

Пуçтарма, тумашкăн çăмăл мар.

Ыр енне каяс çук пирĕн кăмăл,

Ун ятне тек асăнар та мар.

